
				ఈ పుట ఆమోదించబడ్డది
ముస్లీమ్  :- మేము కూడ మా పెద్దలు నిర్ణయించినట్లే చేయుచున్నాము, అది మా సాంప్రదాయము. మా సాంప్రదాయములను మీరు టైమ్టేబుల్ అన్నపుడు, మీ సాంప్రదాయములకు కూడ టైమ్టేబుల్ ఉన్నదనుటలో మా తప్పులేదు కదా!

క్రైస్తవుడు  :- ఎవరు ఏమనుకొనినా! ఏది ఏమైనా! మీ మతములోని దేవుళ్ళు పాపులను శిక్షించుతామని చెప్పారు. మా దేవుడు పాపులను క్షమిస్తానని చెప్పాడు.  శిక్షించువాడికంటే క్షమించువాడే గొప్పవాడు.  కనుక మా దేవుడే గొప్ప అని చెప్పుచున్నాను.

హిందువు  :-  పాపులను క్షమిస్తాను, పాపులకు నావద్ద రక్షణ కలదని మీ దేవుడు చెప్పుటవలన భూమిమీద పాపాత్ములు ఎక్కువైపోవు ప్రమాదము గలదు.  ఎన్ని పాపములు చేసినా దేవుడు క్షమిస్తాడను ధైర్యముతో మనుషులు పాపములు చేయుటకు మొదలుపెట్టుదురు.  పాపాలు చేసి క్షమించు, రక్షించు అని ప్రభువును వేడుకొంటారు.  ప్రభువు క్షమిస్తాడు.  నేను మీ కొరకే రక్తమును కార్చానని పాపక్షమాపణ నావద్ద కలదని చెప్పుట వలన దేశములో దుర్మార్గము ఎక్కువై పోతుంది, పాపుల సంఖ్య ఎక్కువై పోతుంది.  ఇది మీ తప్పు కాదా!

ముస్లీమ్  :- మా దేవుడు అలా చెప్పలేదు. ప్రళయకాలములో సమాధుల నుండి తిరిగి మనిషిని లేపి, అతను చేసుకొన్న పాపమును విచారించి నరకానికి పంపుచున్నాడు.  పాపము చేసిన వానిని తడిగుడ్డను పిండినట్లు పిండి ఆరేయగలడు.  అందువలన  మా మతములో దేవుడు శిక్షిస్తాడను భయముతో ఎవరూ పాపము చేయరు.  చేయుటకు భయపడుతారు.  మా ఇస్లామ్లో దేవుని భయముంది, మీ క్రైస్తవములో దేవుని భయము లేదు.  అందువలన పాపములను ఇష్టమొచ్చినట్లు భయము లేకుండ చేయుచున్నారు.

